२०७० साल कार्तिक २८ गते  बिहीबारका दिन बसेको मन्त्रिपरिषद्को बैठकबाट देहायका मन्त्रालयबाट प्राप्त प्रस्तावका सम्बन्धमा गरेका निर्णयको मुख्य व्यहोरा निम्नबमोजिम छन :

1. नेपाल सरकारको विज्ञप्ति
मुलुकका केही भागमा सार्वजनिक सभा समारोहमा सर्वसाधारण जनतालाई लक्षित गरी विष्फोट गराउने, सार्वजनिक सवारी साधनमा सर्वसाधारण यात्रुलाई लक्षित गरी पेट्रोल बम प्रहार गर्ने र सडक वा सार्वजनिकस्थलमा विष्फोटन गराई निहत्था व्यक्तिको ज्यान लिने प्रयत्न गर्नेजस्ता क्रुर र अमानवीय हिंसात्मक घटनाको नेपाल सरकार घोर भत्सर्ना गर्दै त्यस्ता अपराधमा संलग्न जोकोहीलाई पनि कानुनबमोजिम कडा कारबाही गर्ने दृढता व्यक्त गर्दछ ।
मुलुक निर्वाचनमय भएको र मतदानको सङ्घारमा पुगेको यस महत्त्वपूर्ण घडीमा आफ्ना निर्वाचनसम्बन्धी क्रियाकलापहरू संयमतार्पूवक सञ्चालन गर्न र सबै नागरिकले निर्वाध रूपमा मताधिकार प्रयोग गर्ने वातावरण निर्माण गर्नमा सम्पूर्ण राजनीतिक दलहरू, सञ्चारकर्मी, उद्योगी, व्यवसायी, पेसागत संघसंस्था, मानव अधिकारकर्मी, नागरिकसमाज तथा आमनागरिकले हालसम्म खेलेको भूमिकाको लागि हार्दिक धन्यवाद दिँदै आगामी दिनमा यो महाअभियानलाई निर्विघ्नतापूर्वक सम्पन्न गर्न आ-आफ्नो ठाउँबाट थप क्रियाशीलता र योगदानका लागि नेपाल सरकार हार्दिक आह्वान गर्दछ । 

नागरिक जीवनलाई थप कष्टकर बनाउने र निर्वाचन विथोल्ने मनसायले गरिएका बन्द, हडतालजस्ता क्रियाकलापको डटेर विरोध गर्ने र अवज्ञा गर्ने निर्णय गर्नुभई आमनागरिकको आवागमन तथा पेसा व्यवसाय सञ्चालन गर्ने अधिकार रक्षाका लागि जनताको मनोबल बढाउन उद्योग वाणिज्य महासंघ र अन्य व्यवसायिक संघसंस्था, सञ्चारजगत् तथा नागरिकसमाजले खेल्नुभएको भूमिकाको लागि नेपाल सरकार हार्दिक आभार व्यक्त गर्दछ ।
2. प्रधानमन्त्री तथा मन्त्रिपरिषद्को कार्यालय- प्रहरी अधिकृत कर्मचारी उपर भएको विभागीय कारवाहीको पुनरावेदन विषयमा पुनरावेदकलाई तत्कालिन उपप्रधानमन्त्रि तथा गृहमन्त्रीस्तरको मिति २०६९।१०।१४ को निर्णयानुसार एक तह तल्लो पदमा घटुवा गर्ने गरी विभागीय सजाय गरिएको देखिएको । त्यसरी भएको विभागीय सजायको आदेश कानुनतः अधिकारप्राप्त अधिकारीबाट भएको नदेखिएकोले सो निर्णयलाई बदर गर्ने र अधिकारप्राप्त अधिकारीले कानुनबमोजिम जे जो निर्णय गर्नुपर्छ निर्णय गर्नु भनी सम्बन्धित मन्त्रालयमा लेखि पठाउने ।
3. प्रधानमन्त्री तथा मन्त्रिपरिषद्को कार्यालय- कम्बोडियाको सेईम रिपमा आयोजना हुनगइरहेको Asia-Pacific Regional Training Workshop on Graduation Strategies विषयक कार्यशालामा राष्ट्रिय योजना आयोगका उपाध्यक्ष डा. रवीन्द्र कुमार शाक्यको नेतृत्वमा वाणिज्य तथा आपूर्ति व्यवस्थापन विभागका महानिर्देशक श्री नारायण प्रसाद विडारी र नेपाल उद्योग वाणिज्य महासंघका अध्यक्ष श्री सुरज वैद्य सहित तीन सदस्य नेपाली प्रतिनिधि मण्डललाई भाग लिन पठाउने । 
4. प्रधानमन्त्री तथा मन्त्रिपरिषद्को कार्यालय- थाइल्याण्डको बैंककमा आयोजना हुने Ministerial Conference on Regional Economic Cooperation and Integration in Asia and the Pacific विषयक कार्यक्रममा भाग लिन नेपाल सरकारलाई कुनै किसिमको आर्थिक दायित्व नपर्ने गरी राष्ट्रिय योजना आयोगका उपाध्यक्ष डा. रवीन्द्रकुमार शाक्यको नेतृत्वमा राष्ट्रिय योजना आयोगको सचिवालयका सहसचिव श्री पुष्पलाल शाक्य र बैंककस्थित कार्यवाहक राजदूत सहित तीन सदस्यीय नेपाली प्रतिनिधि मण्डललाई पठाउने । 
5. अर्थ मन्त्रालय- कोइलावास भन्सार कार्यालयको बेरूजु मिन्हा गर्ने ।
6. अर्थ मन्त्रालय- अन्तर्राष्ट्रिय बौद्ध भावना केन्द्र, शंखमूलले भविष्यमा जुनसुकै किसिमले हक छाडी दिएमा छुट भएको दस्तुरसमेत बुझाउनु पर्ने गरी रजिष्ट्रेशन दस्तुर छूट दिने ।  
7. अर्थ मन्त्रालय- सिंचाई तथा जलस्रोत व्यवस्थापन आयोजनाको दोस्रो चरण थप वित्तीय सहायता को लागि विश्व वैंकबाट अनुदान तथा ऋण सहायता प्राप्त गर्ने सम्वन्धी वार्ता टोली  गठन गरी  वार्ता गर्ने अख्तियारी दिने ।
8. अर्थ मन्त्रालय- मं.प.बै.सं. ४२/०७० मिति २०७०।७।१४ बाट गठित वार्ता समितिले गरेको वार्ताको सहमतिका आधारमा प्रस्ताव भएबमोजिम चीनिया पक्षबाट प्राप्त हुने अनुदानको हकमा Bilateral Agreement on Economic and Technical Cooperation Between the Government of Nepal and the Government of Peoples Republic of China, र सोको Letter of Exchange मा र सहुलियत पूर्ण ऋणको हकमा नेपाल सरकार र चिनीया सरकार बीच हुने Framework  Agreement  मा  नेपाल सरकारका तर्फबाट अर्थ मन्त्रालयका सचिव र नेपाल सरकार र चाइना एक्जिम बैंकबीच हुने सहुलियतपूर्ण ऋण सम्झौतामा अर्थ मन्त्रालय, अन्तर्राष्ट्रिय आर्थिक सहायता समन्वय महाशाखाका सहसचिवलाई सम्झौता गर्न अख्तियारी दिने । 
9. उद्योग  मन्त्रालय- संयुक्त राष्ट्रसंघीय ‍औद्योगिक विकास संगठनको १५ औं साधारणसभामा भाग लिन उद्योग सचिवलाई पठाउने ।
10. ऊर्जा मन्त्रालय- माथिल्लो त्रिशुली–१ जलविद्युत आयोजनाको विद्युत उत्पादन गर्ने सम्बन्धमा थपिएको अवधिभित्र काम सम्पन्न गर्ने गरी कार्ययोजना मन्त्रालयले नै स्वीकृत र अनुगमन गर्ने ।  
11. कानुन, न्याय, संविधानसभा तथा संसदीय मामिला मन्त्रालय- संविधान सभाका सदस्यको निर्वाचन सम्बन्धी उजूरीको कारवाही र किनारा गर्न नेपाल सरकार, मन्त्रिपरिषद्को मिति २०६४।१०।२७ को निर्णय बमोजिम गठित संविधान सभा अदालतमा नेपाल सरकार, मन्त्रिपरिषद्को मिति २०६६।१।२१ को निर्णय बमोजिम तोकिनु भएका सर्वोच्च अदालतका माननीय न्यायाधीशहरुको सट्टामा सर्वोच्च अदालतका देहायका माननीय न्यायाधीशहरुलाई सर्वोच्च अदालतको काम समेत हेर्ने गरी संविधान सभा अदालत ऐन, २०६४ को दफा ३ को उपदफा (२) बमोजिम संविधान सभा अदालतको अध्यक्ष र सदस्य तोक्ने :- 

(१) माननीय न्यायाधीश श्री कल्याण श्रेष्ठ -
अध्यक्ष
(२) माननीय न्यायाधीश श्री गिरीश चन्द्र लाल -
सदस्य
(३) माननीय न्यायाधीश श्री सुशिला कार्की -
सदस्य
12. कृषि विकास मन्त्रालय- कृषि विकास मन्त्रालयका प्रतिनिधि सदस्य सह–सचिव (प्रा.) डा. प्रभाकर पाठकलाई अर्को व्यवस्था नभएसम्मको लागि दुग्ध विकास संस्थानको संचालक समितिको अध्यक्षको रुपमा कामकाज गर्न तोक्ने । 
13. गृह मन्त्रालय- बन्दको अवधिमा सवारी साधनमा हुने क्षति बापत उपलब्ध गराइने स्वीकृत कार्यविधि २०७० को दफा १.१ मा संशोधन गरी रु. २५,०००/- को सट्टा रु. ५०,०००/- कायम गर्ने । 
14. महिला, बालबालिका तथा समाज कल्याण मन्त्रालय- केन्द्रीय बाल कल्याण समितिको कार्यकारी निर्देशकको पारिश्रमिक र सुविधा तोक्ने । 
15. रक्षा मन्त्रालय- महासेनानी काजी बहादुर खत्री समेत ५ जना महासेनानीहरुको पदावधि थप गर्ने ।
16. रक्षा मन्त्रालय- प्राविधिक सहायक रथी पदमा प्राविधिक महासेनानी श्री अजित बरसिंह थापालाई पदोन्नति गरी पदस्थापन गर्ने ।
17. रक्षा मन्त्रालय- भारत सरकारबाट ल्याउने २ (दुई) वटा Advanced Light Helicopter (ALH) को थप बीमा रकम दिने ।
18. विज्ञान, प्रविधि तथा वातावरण मन्त्रालय- मलेसियाको क्वालालम्पुरमा आयोजना हुने ‍1st Asia and Pacific International Colloquium on Environmental Rule of Law- Defining a New Future for Environmental Justice, Governance and law मा सचिव डा. सोमलाल सुवेदीले भाग लिने । 
19. विज्ञान, प्रविधि तथा वातावरण मन्त्रालय- पाकिस्तानको ईस्लामाबादमा हुने 13th Meeting of the Governing Council of South Asia Co-operative Environment Programme मा नेपाल सरकारलाई अतिरिक्त आर्थिक व्ययभार नपर्नेगरी विज्ञान, प्रविधि तथा वातावरण मन्त्रीको नेतृत्वमा वातावरण बिभागका महानिर्देशक श्री युवकध्वज जी सी रहनेगरी एक प्रतिनिधिमण्डल सहभागी हुने । 
20. शिक्षा मन्त्रालय- खुला विश्वविद्यालय ऐनको विधेयक मस्यौदा तर्जुमा गर्न सैद्धान्तिक स्वीकृति दिने ।
21. शिक्षा मन्त्रालय- निःशुल्क तथा अनिवार्य शिक्षा ऐनको विधेयक मस्यौदा तर्जुमा गर्न सैद्धान्तिक स्वीकृति दिने ।
22. संस्कृति, पर्यटन तथा नागरिक उड्डयन मन्त्रालय- अजरबैजानमा आयोजना हुने Intangible Cultural Heritage कार्यक्रममा सहभागिता गर्ने ।      
23. सहकारी तथा गरिबी निवारण मन्त्रालय- साझा प्रकाशन (सहकारी संस्था) लि. समस्या समाधान तथा सुदृढीकरण सुझाव उच्चस्तरीय कार्यदल, २०७० गठन गर्ने ।  
24. वलही गा.वि.स.-१ सिराहा निवासी श्री राजकुमार कामतीलाई स्वास्थ्योपचार बापत एक लाख पचास हजार रुपैयाँ आर्थिक सहायता उपलब्ध गराउने । 
द्रष्टव्यः निर्णयसँग सम्बन्धित अन्य थप विवरणहरू आवश्यक परेमा सम्बन्धित मन्त्रालयबाटै उपलव्ध हुनेछ ।
